
Article / Original Paper 

FROM THE HISTORY OF THE DEVELOPMENT OF THE JIZZAKH STEPPES 
AND THE FORMATION OF THE MIRZACHUL AND DUSTLIK DISTRICTS 

Umarqulova Gulchiroy  
Doctoral student of the Department of History of Uzbekistan, GulSU 
E-mail: umarqulovagulcheroy@gmail.com  

Abstract. This article analyzes the process of development of the Jizzakh steppes from a historical point of view. 
Since the middle of the 20th century, the reclamation and irrigation works carried out in the southern part of 
Mirzachul - the Jizzakh steppes, the policy of developing new lands for agriculture, socio-economic changes in the 
region, and environmental consequences are scientifically covered. The study is analyzed using the example of the 
agrarian policy of the Soviet era, post-independence reforms, and modern sustainable development processes. 

Keywords: Mirzachul, Jizzakh steppes, cotton monoculture, agrarian policy, environmental problems, land 
reclamation, agriculture, development, irrigation, labor productivity, mineral fertilizers, drip irrigation. 

JIZZAX CHOʼLLARINING OʼZLASHTIRILISHI VA MIRZACHOʼL VA DOʼSTLIK 
TUMANLARINING TASHKIL TOPISHI TARIXIDAN 

Umarqulova Gulchiroy Fayzulla qizi 
GulDU “Oʻzbekiston tarixi” kafedrasi doktoranti 

Annotatsiya. Ushbu maqolada Jizzax choʼllarining oʼzlashtirilish jarayoni tarixiy nuqtai nazardan tahlil qilinadi. 
XX asrning oʻrtalaridan boshlab Mirzachoʻlning janubiy qismi — Jizzax choʻllarida olib borilgan meliorativ va 
irrigatsion ishlar, qishloq xoʻjaligi uchun yangi yerlarni oʻzlashtirish siyosati, hududning ijtimoiy-iqtisodiy 
oʻzgarishlari hamda ekologik oqibatlar ilmiy jihatdan yoritilgan. Tadqiqot sovet davri agrar siyosati, 
mustaqillikdan keyingi islohotlar va zamonaviy barqaror rivojlanish jarayonlari misolida tahlil etiladi. 

Kalit soʻzlar: Mirzachoʼl, Jizzax choʼllari, paxta monokulturasi, agrar siyosat, ekologik muammolar, melioratsiya, 
qishloq xoʼjaligi, oʻzlashtirish, irrigatsiya, mehnat unumdorligi, mineral oʻgʻitlar, tomchilab sugʻorish. 

DOI: https://doi.org/10.47390/SPR1342V5I11Y2025N09  

Kirish. Oʻzbekistonning deyarli markaziy qismida joylashgan Jizzax viloyatining bir 

qismi choʻl, chalachoʻl va dashtliklarga tutashib ketadi. Viloyatdagi togʻ, togʻoldi, pasttekisliklar 

bilan choʻl zonalarining tutashib ketishi uning oʻziga xos joylashuvini bildiradi. Shimol va 

shimoli-sharqdan zinapoyasimon shakldagi tekisliklar togʻliklar tomon koʻtarilib boradi. Jizzax 

viloyatining katta qismini yer tuzilishi tekisliklardan iborat boʻlgan Mirzachoʻl egallagan. Bu 

hudud qadimdan tabiiy resurslari cheklangan, yogʻin miqdori kam, tuproqlari esa asosan 

shoʻrlangan boʻlgan. Biroq, XX asr davomida davlat siyosati natijasida choʻl hududlari 

sugʻoriladigan dehqonchilik maydonlariga aylantirildi. Jizzax choʻllarini oʻzlashtirish 

Oʻzbekistonning agrar tarixida eng yirik meliorativ loyihalardan biri sifatida qaraladi. Mazkur 

jarayon faqat iqtisodiy maqsadlar bilan emas, balki siyosiy va ijtimoiy omillar bilan ham bogʻliq 

boʻlib, choʻlni “yashil voha”ga aylantirish gʻoyasi sovet modernizatsiyasining muhim timsoli 

boʻlgan. XX asrning oʻrtalarida Jizzax va Qarshi choʻli, Mirzachoʻl, Surxon–Sherobod va Markaziy 

mailto:umarqulovagulcheroy@gmail.com

Fargʻona hamda Quyi Amudaryo yerlarini oʻzlashtirish, suv chiqarish ishlari avj oldi. Jizzax 

choʻlida 70 ming gektardan koʻproq yangi yerlar oʻzlashtirildi. 

Adabiyotlar tahlili va metodologiya. XX asr boshlariga qadar Jizzax choʻllari deyarli 

aholi yashamaydigan yarimchoʻl hududlardan iborat edi. U yerda asosan koʻchmanchi va yarim-

koʻchmanchi chorvachilik bilan shugʻullanuvchi qabilalar (qisman qozoq va oʻzbek urugʻlari) 

istiqomat qilgan. Sugʻoriladigan yerlar asosan Sirdaryo boʻylarida, qadimgi ariq tarmoqlari 

yaqinida joylashgan. Arxeologik va tarixiy manbalar (masalan, Oqtepa, Sangzor vohasi 

yodgorliklari) shuni koʻrsatadiki, ayrim qismlarda qadimiy sugʻorish tizimlari mavjud boʻlgan, 

biroq ular keyinchalik choʻllanish jarayonlari sababli yoʻqolgan [1. 232-234-betlar]. Sovet 

hokimiyati oʻrnatilgandan soʻng, choʻl va yarimchoʻllarni oʻzlashtirish Oʻrta Osiyoda paxta 

ishlab chiqarishni kengaytirish strategiyasining bir qismiga aylandi. 1920–1930-yillarda Jizzax 

atrofida bir nechta kichik irrigatsion tarmoqlar (masalan, Eski Tuyatortar kanali, Forish 

ariqlari) qayta tiklandi. Biroq keng koʻlamli melioratsiya ishlari uchun texnika, kapital va tajriba 

yetarli emas edi. Shu sababli bu davrda choʻlning faqat ayrim qismlari (Sangzor vodiysi atrofi) 

oʻzlashtirildi. 1950-yillardan boshlab SSSR miqyosida “Mirzachoʻlni oʻzlashtirish” loyihasi 

amalga oshirila boshlandi. Loyihaning asosiy maqsadi — yangi paxta yetishtirish bazalarini 

yaratish, choʻl hududlarini irrigatsiya qilish va yangi aholi punktlarini tashkil etish edi.  

1960-yillarning oxiriga kelib, Jizzax choʻlida 300 ming gektarga yaqin yangi sugʻoriladigan 

yerlar tashkil qilindi. Bu hududlar paxta, gʻalla va yem-xashak ekinlari uchun yirik bazaga 

aylantirildi. Shu bilan birga, aholi soni va ishlab chiqarish hajmi tez oʻsdi. Mirzachoʻl va Jizzax 

choʻllarini oʻz ichiga olgan yangi paxtachilik iqtisodiy rayoni vujudga keldi, sanoat komplekslari 

qurildi. 1985-yilda Sirdaryo va Jizzax viloyatlarida 731 ming tonna paxta xom ashyosi 

yetishtirildi [2. 96-bet]. Shu bilan birgalikda aholiga istiqomat qilishida yaxshi sharoit yaratish 

maqsadida Jizzax choʻlida 1454 ming kv metr turar joy binolari, 21,9 ming oʻrinli maktablar, 

6800 oʻrinli bolalar bogʻchalari, klublar, shifoxonalar, oshxonalar qurildi. XX asrning  

70-80-yillarida qoʻriq va boʻz yerlarning yuragi hisoblangan Sirdaryo va Mirzachoʻl hududlarini 

yoppasiga paxtachilikka ixtisoslashtirishga kirishildi. Tadqiqotchi O. Komilovning yozishicha, 

oʻtgan asrning 70-80-yillari ichida Mirzachoʻlda 360 ming gektar qoʻriq yerlar oʻzlashtirilib, 

paxta ekishga moslashtiriladi va yuksak darajada mexanizatsiyalashtirilgan 60 ta davlat 

xoʻjaliklari tashkil etilgan. 1974-yildan boshlab oʻzlashtirilgan choʻl va qoʻriq yerlarga Andijon, 

Fargʻona, Samarqand, Jizzax viloyatining togʻ va dashtli tumanlaridan 600 dan oshiqroq oilalar 

“majburiy-ixtiyoriy” ravishda koʻchirilganlar [3. 151-152-betlar]. Shuning uchun ham, Jizzax 

viloyati aholisining ijtimoiy, milliy va yosh boʻyicha tarkibi oʻziga xos hisoblangan. Jizzax 

viloyati boʻyicha 1991-yilda jami aholi 806,2 ming kishidan iborat boʻlib, aholining tabiiy oʻsishi 

27,2 ming kishini tashkil qilgan boʻlsa, 1995-yilda aholining umumiy soni 891,1 ming kishiga 

yetib, 85 ming kishiga koʻpaydi, tabiiy oʻsish 25,1 ming kishidan iborat boʻlgan [4. 51-bet]. 

Mirzachoʻlni oʻzlashtirish jarayonida aholini koʻchirish uchun bu hududga yaqin boʻlgan togʻli 

rayonlar tanlanganligi ham nisbatan yaxshi samara berdi. Masalan, asosan, Zomin va Forish 

tumanlaridan koʻchirib kelingan aholi hisobiga 1972-yillarning boshlarida Doʻstlikda – 11,2 

ming, Mirzachoʻlda – 15,7 ming, Paxtakorda – 26,4 ming, Yangiyerda – 32,4 ming aholi istiqomat 

qilgan. Mazkur tumanlarda yangi koʻchib kelganlar hisobiga ishchi kuchlarining koʻpayishi 

tufayli yetishtirilgan paxta hosili 200 ming tonnadan oshdi [5. 70-bet]. Bu yangi xoʻjaliklarda 

mehnat unumdorligining oshishiga samarali taʼsir koʻrsatdi. Shu bilan bir qatorda, Mirzachoʻlga 

koʻchib kelayotgan aholini joylashtirish, ularni uy-joy bilan taʼminlash, uy-joy qurilishi rejasini 

oʻz vaqtida bajarilishiga erishish dolzarb masala boʻlib qoldi. Faqat 1956-yilning oʻzida 

Mirzachoʻlga 10 ming kishi koʻchib kelishi kutilgan boʻlib, ularga shu yili 18 ming kvadrat metr 

uy-joy qurib berish rejalashtirilgan. Ammo, yangi oʻzlashtirilayotgan zonalarni ishchi kuchi 

bilan taʼminlash aniq reja asosida olib borilmaganligi, ijtimoiy muhofaza qilish 

imkoniyatlarining boʻrttirib koʻrsatilishi, vaʼdalarning toʻla bajarilmasligi koʻchib kelganlarda 

ishonchsizlik uygʻotdi. Oqibatda, ularning bir qismi oʻz yurtlariga qaytib ketishga majbur 

boʻlishdi [6.146-bet]. Shuningdek, koʻchib keltirilgan aholining doimiy istiqomat qilishida 

uchun yetarli choralar koʻrilmagani boshqa sohalarda ham koʻzga tashlanadi. Koʻchirib 

keltirilgan aholi asosan qishloq xoʻjaligi, ayniqsa, paxta monokulturasiga jalb etildi. Paxta 

monokulturasining kuchayib borganligini yana shunda koʻrish mumkinki, agar 1950-yilda  

1,1 mln. ga yerga paxta ekilgan boʻlsa, 1985-yilga kelib bu koʻrsatkich 2 mln gektargacha yetgan 

edi, hosildorlik har gektar hisobiga 20,1 sentnerdan 27,0 sentnerga koʻtariladi. Natijada gʻalla, 

arpa, suli, makkajoʻxori, meva, sabzavot hamda poliz ekinlari maydonlari qisqarib ketdi. 

Xususan, gʻalladan olinayotgan hosildorlik gektar boshiga atigi 5-8 sentnerni tashkil 

etgan boʻlib, 1985-yilda respublika boʻyicha atigi 387,9 ming tonna gʻalla yetishtirilganligi 

respublika aholisining ushbu ekin turiga boʻlgan ehtiyojini qondira olmas edi. Chorvachilik, 

parrandachilik, baliqchilik sohalarini rivojlantirishda respublikaning imkoniyat darajasi 

qanchalik keng va katta boʻlmasin, bu sohalar ham sovetlar davrida yetarli foyda va daromad 

bilan ishlaydigan xoʻjalik tarmoqlariga aylana olmadi. Paxtachilikni rivojlantirish uchun 

mineral oʻgʻitlardan foydalanishga katta eʼtibor qaratildi. Paxta xomashyosi yetishtirish  

1970-1985-yillarda 5,5 barobar koʻpaydi, paxta ekiladigan maydonlar 1 mln gektardan  

ortdi [7. 18-bet]. 

1956-1962-yillarda Mirzachoʻl magistral kanali va unga tutash tarmoqlar qurildi. Jizzax 

choʻlining janubiy qismi (Zomin, Doʻstlik, Paxtakor, Mirzachoʻl tumanlari hududi)da yangi 

sugʻoriladigan maydonlar ochildi. Yangi kollektor-drenaj tarmoqlari barpo etilib, tuproq 

shoʻrlanishiga qarshi kurash boshlandi. Bu davrda koʻplab yangi qishloqlar tashkil etilishi 

sababli 1960–1970-yillarda Oʻzbekistonning togʻli hududlari, Fargʻona vodiysi va hatto 

Qoraqalpogʻistondan ishchi kuchi jalb qilindi. Oʻzlashtirilgan yerlarda Mirzachoʻl (1967), 

Doʻstlik (1970), Zafarobod (1973), Arnasoy (1977) tumanlari tashkil etildi. Sanoat korxonalari 

barpo etilgan, aholi zichroq yashaydigan posyolkalar bazasida Paxtakor (1974), Doʻstlik 

(1974), Gagarin (1974) shaharlari vujudga keldi. 

Jizzax viloyatining choʼl hududi hisoblanadigan Mirzachoʼl tumani 1967-yil 9-yanvarda 

tashkil etilgan boʼlib, umumiy maydoni 23000 k𝑚2 tashkil etgan. Mirzachoʻl tumanida 2 ta 

shahar (Gagarin, Mirzadala), 7 ta shahar tipidagi fuqarolar yigʻini (Bogʻbon, Ipakyoʻli, Paxtazor, 

Toshkent, Yangidala, Oʻzbekiston, Gulzor) va 4 ta QFY fuqarolar yigʻini (Doʻstlik, Erjar, 

Mustaqillik, Gʻalaba) mavjud. Markazi Gagarin shahri hisoblanib, tuman xoʻjaligi, asosan, 

qishloq xoʻjaligiga ixtisoslashgan. Bugungi kunga kelib, sanoat, transport, aloqa, qurilish 

korxonalari faoliyat koʻrsatadi. Tuman aholisi paxtachilik, gʻallachilik, bogʻdorchilik, 

chorvachilik bilan shugʻullanadi. Mirzachoʼl tumanining jami ekin maydoni 28,2 ming ga, 

shundan 13,8 ming ga paxta, 11 ming ga boshoqli don, 1,2 ming ga dukkakli ekinlar, 321 ga 

maydonga poliz ekinlari ekiladi. Tuman shirkat va shaxsiy xoʻjaliklarida qoramol, qoʻy, echki 

hamda parrandalar boqiladi.  

Jizzax viloyatidagi yana bir choʻl hududida joylashgan Doʻstlik tumani 1970-yil  

16-oktyabrda tashkil etilgan. Doʻstlik tumani Jizzax viloyatining Zafarobod, Mirzachoʻl, 

Paxtakor, Forish tumanlari bilan chegaradosh boʻlib, maydoni 0,45 ming 𝑘𝑚2. Doʻstlik 

tumanida 1 shahar (Doʻstlik) va 8 qishloq fuqarolari yigʻini (Bogʻzor, Bunyodkor, Istiqlol, 

Mevazor, Navroʻz, Saritepa, Yangiobod, Qahramon) bor. Markazi Doʻstlik shahri hisoblanib, 

Doʻstlik tumanini Janubiy Mirzachoʻl kanalining chap tarmoqlari kesib oʻtgan. Sugʻoriladigan 

yer maydoni 32,6 ming gektar, shundan 17 ming gektar yerga paxta, 12 ming gektar yerga gʻalla 

ekiladi. Tumanda bugungi kunda 350 dan ziyod dehqon fermer xoʻjaligi, 80 dan ortiq firma va 

kichik korxona, 2 qoʻshma korxona, oʻsimlik moyi ishlab chiqaruvchi “El”, “Erk”, “Nur” firmalari, 

MTP, 120 dan ortiq maishiy xizmat koʻrsatish shoxobchasi, 45 savdo doʻkoni faoliyat 

koʻrsatmoqda. 

Muammo. Oʻzlashtirishning dastlabki yutuqlariga qaramay, ekologik muammolar 

tobora kuchaydi. Sugʻorish natijasida tuproq shoʻrlanishi va yer osti suvlarining koʻtarilishi 

kuzatildi. Suv manbalari tanqisligi, ayniqsa Sirdaryo va Zarafshon havzalarida suv taqsimoti 

muammosini vujudga keltirdi. Biologik xilma-xillik pasayib, tabiiy choʻl oʻsimliklari (saksovul, 

yantoq, cherkez) kamaydi. Shuningdek, meliorativ tizimlarning nosozligi natijasida 

samaradorlik sezilarli darajada yomonlashib bordi. 1980-yillarga kelib, ayrim hududlar qayta 

shoʻrlanib, tuproq unumdorligiga salbiy taʼsir koʻrsata boshladi.  

Natija. Mustaqillikdan soʻng Jizzax viloyati choʻl hududlaridagi agrar siyosat tubdan 

oʻzgardi. Choʻl hududlaridagi qishloq xoʻjaligi sohasidagi asosiy yoʻnalishlar maqsadli belgilab 

olindi. Unga koʻra: yerlarni samarali boshqarish va suvdan tejab foydalanish siyosatini olib 

borish; tomchilatib sugʻorish texnologiyalarini joriy etish (ayniqsa, 2010-yillardan boshlab); 

shoʻrlangan yerlarda rekultivatsiya va melioratsiya dasturlarini amalga oshirish; fermer 

xoʻjaliklarini tashkil etib, davlat monopoliyasidan bozor mexanizmlariga oʻtish kabi zamon 

bilan hamnafas islohotlar belgilandi. Hozirgi kunda Jizzax choʻlining oʻzlashtirilgan maydonlari 

qishloq xoʻjaligining muhim tarmogʻi boʻlib qolmoqda, biroq suv resurslari tanqisligi va iqlim 

oʻzgarishi muammolari dolzarbligicha qolmoqda. Jizzax choʻllarini oʻzlashtirish - XX asr 

Oʻzbekiston tarixidagi eng yirik meliorativ loyihalardan biridir. U qisqa muddatda iqtisodiy 

rivojlanish va ijtimoiy barqarorlikka xizmat qilgan boʻlsa-da, uzoq muddatda ekologik 

muammolarni ham keltirib chiqardi. 

Xulosa. Tarixiy tahlil shuni koʻrsatadiki, kelajakda oʻzlashtirilgan hududlardan 

foydalanishda quyidagi tamoyillar muhim:  

1. Barqaror suv resurslari boshqaruvi;  

2. Ekologik muvozanatni tiklash;  

3. Tuproqni rekultivatsiya qilish;  

4. Qishloq xoʻjaligida resurs tejovchi texnologiyalarni joriy etish.  

Jizzax choʻllarini oʻzlashtirish tarixi — insonning tabiat bilan murakkab munosabatining 

yorqin ifodasi boʻlib, u hozirgi davrda ham ilmiy tahlil va amaliy saboqlar manbai boʻlib xizmat 

qiladi.  

